
Ta’lim tizimini modernizatsiyalash jadal rivojlanayotgan bir vaqtda oliy ta’lim tizimida yuz berayotgan 

tub o’zgarishlar talabalar o’zlashtirishi lozim bo’lgan o’quv fanlari tizimini ishlab chiqish va bu fanlarni 

o’qitishni tashkil etishning noan’anaviy shakl, metod va vositalari (ma’ruza, amaliy va laboratoriya 

mashg’ulotlari, mustaqil ta’lim)dagi roli va ahamiyati ta’lim paradigmalari asosida o’zgaradi. Asosan, 

oliy ta’limda DTS asosida ishlab chiqilgan yangi o’quv rejalarda talabalarning mustaqil ishlari va ularni 

tashkil etish masalalariga alohida e’tibor qaratilgan bo’lib, bunda o’qitish jarayonini tashkil qilish 

metodikasini takomillashtirish, noan’anaviy ta’lim, xususan, interfaol o’qitish metodlarini qo’llagan 

holda amalga oshirilsa, ta’limda samarali natijalarga erishish mumkin. 

O’qitish metodikasi jadal o’zgarib borayotgan bir davrda, ta’limning noan’anaviyligi o’qitishning 

an’anaviy shakl, metod va vositalarni sifat jihatidan innovatsion darajaga ko’taribgina qolmay, balki 

o’quv fanlarini o’rganish jarayonida yangi variativ metodlarni yaratishda ham muhim ahamiyat kasb 

etmoqda. Ushbu yaratilayotgan metodlar ma’lum bir fan bo’yicha amaliy dars jarayonida bilim 

oluvchining ijodiy qobiliyatlarini rivojlantirish, talabalarni innovatsion fikrlashlarini kengaytirish va 

mantig’ini rivojlantirish, ularning mustaqil ravishda bilim egallash imkoniyatlarini kengaytirish, o’quv 

jarayonlarining abstrakt elementlarini tasavvur qila olish ko’nikmalarini shakllantirish, o’quv-metodik 

va tajriba-tadqiqot faoliyatlarini amalga oshirish borasida ko’nikma va malakalarni shakllantirish kabi 

masalalarni yechishga yo’naltirilgan.Ta’lim samaradorligini oshirishda quyidagi innovatsion ta’lim 

metodlari muhim ahamiyat kasb etadi: 

“Rainbow method” - Kamalak usuli metodi.  Bu metodda talabalar auditoriyaga kiraverishlarida savollar 

yozilgan kartochkalar tarqatiladi. Auditoriyadagi 7 ta stolga spektr ranglardagi (qizil, zarg’aldoq, sariq, 

yashil, havorang, ko’k, binafsha) skatertlar stolga to’shalgan bo’ladi. Yoki, rangli qog’oz, ranglar nomini 

yozib ham qo’yish mumkin. Talabalar savollarga javob topishda kamalak ranglaridan birini tanlashlari 

zarur bo’ladi. Savollar: 

1. “Televideniye” so’zining kamalak ranglari bilan bog’liq sinonimini ayting? (Zangori ekran – 

Havorang). 

2. Zulmatning rangi va uning birinchi harfi bilan boshlanadigan kamalak ranglaridan biri nima? (Qora 

– qizil). 

3. Mars planetasini qanday rangli planeta deb ataymiz? (Qizil) 

4. Bodring pishganda yashil ham qizil ham emas, qanday rangda bo’ladi? (Sariq). 

5. Qizil va sariq ranglarining qo’shilishidan qanday rang hosil bo’ladi? (Zarg’aldoq). 

6. Tabiat tirikligini ramzi qanday rangda? (Yashil) 

7. Oydan turib kuzatganda yer qanday rangda ko’rinadi? (Havorang). 

8. O’zbek kurashi polvonlari yashil rangdan tashqari yana qanday rangdagi yaktakda kurash tushishadi? 

(Ko’k). 

9. “Kamalak” so’zida nechta harf bor. Shu songa teng raqamli kamalak rangi qanday ataladi? (Binafsha) 

10. “Za’faron” so’zining kamalak ranglaridan birini ifodalovchi sinonimini ayting? (Sariq). 

“Black box” - “Qora quti” – Bu metod orqali  guruhlarga laboratoriya ishi kerakli jihozlarni topishni  

“Qora quti” metodi asosida tekshiradi.  “Qora quti” metodi uchun o’quv topshirig’ini tarqatadi, 

talabalarga jarayonlarni o’rganish uchun kerakli jihozlarni belgilab, kerak bo’lmagan jihozlarni “Qora 

quti” ichidan chiqarib tashlashlarini ta’kidlaydi.  

Qora quti usuli uchun o’quv topshirig’i: 

1-Topshiriq mazmuni: Nyuton halqalari yordamida linzaning egrilik radiusini aniqlashni o’rganish 

uchun qurilmaning ishlash prinsipini o’rganing.  

2-Topshiriq mazmuni: Nyuton halqalari yordamida linzaning egrilik radiusini aniqlashni o’rganish 

uchun qurilmani ish holatiga tayyorlang. 

3-Topshiriq mazmuni: Yo’riqnoma asosida ishni bajaring. Olingan natijalarni “Ishchi daftar”ga yozing. 

4-Topshiriq mazmuni: Olingan natijalar asosida ma’lumotlarni hisobotga kiriting. 

Eslatma: Qurilmani  laboratoriya ishlari qo’llanmasidan foydalanib, qurilma tuzilishi bilan solishtiring.  

1. Interferensiya deb nimaga aytiladi? 

2. Nyuton halqalari qanday hosil bo’ladi? 

3. Nyuton halqalarining radiusi o’tuvchi nurlar uchun qanday topiladi? 

4. Nyuton halqalarining radiusi qaytuvchi nurlar uchun qanday topiladi? 

5. Linzaning egrilik radiusi deb nimaga aytiladi? 

6. Qurilma tuzilishini aytib bering. 

7. Ishning bajarish tartibini so’zlab bering.  

Mashg’ulotga tayyorgarlikni tekshirish uchun savollar: 

1 - Guruh uchun: laboratoriya ishining mavzusi, maqsad va kerakli jihozlarning nomlarini ayting.  

2 - Guruh uchun: Laboratoriya ishini bajarish uchun muhim bo’lgan nazariy asoslarni sanab bering. 

3 - Guruh uchun: ishni bajarish tartibini izohlang. 

4 - Guruh uchun: laboratoriya ishida natijaga erishish uchun qurilmaning ishlash jarayonini ko’rsating. 

Scientific discussion – “Ilmiy munozara” metodi orqali talabalarda darsga bo’lgan motivatsiya 

uyg’otiladi. Turli hayotiy misollar bilan hodisani fizika fanining optika bo’limiga bog’lab tushuntirishda 

bu metod o’z afzalliklariga ega. O’yin tezkor savol-javoblar asosida o’tkaziladi.  Savollar: 

a) Ma’lumki, quyoshdan yerga energiya nurlanish orqali uzatiladi. Bu hodisani qanday izohlaysiz? 

Javob: Chunki, quyoshdan kelayotgan yorug’lik oqimi o’zi bilan birga issiqlik energiyasini ham olib 

keladi. 

Taklif etayotgan metodika talabalarning umumiy fizika fanining “Optika” bo’limi bo’yicha ma’ruza, 

amaliy va laboratoriya mashg’ulotlarida, o’qitishni noan’anaviy ta’lim metodikasi asosida tashkil 

qilishga qaratilgan bo’lib, bu yerda mazkur vositalar fan bo’yicha muayyan jarayonlarni yoritib berish, 

olib borilayotgan izlanishlar, tadqiqotlar, ularning natijalarini obrazli taqdim etish, konstruksiyalash, 

egallangan bilimlarni rivojlantirish imkoniyatlari jamlangan vosita sifatida ahamiyatlidir. Tadqiqotda 

qo’llanilgan noan’anaviy ta’lim metodikasini o’quv jarayonida talabalarga ijobiy ta’sir ko’rsatadi. Ta’lim 

jarayonini amalga oshirishda, albatta, o’qitishning texnik vositalaridan foydalaniladi. O’qitishning 

texnik vositalari, axborot texnologiyalari, ta’lim metodi va metodikasi hamda darsga oid o’quv - 

me’yoriy hujjatlarsiz ta’lim-tarbiya jarayonini noan’anaviy tashkil etib bo’lmaydi. Ayniqsa, 

talabalarning individual shaxsiy fazilatlarini hisobga olgan holda o’quv jarayonining yondashishning 

samarasi yuqori bo’ladi. Bizga ma’lumki, bilim, ko’nikma va malakaga ega bo’lishga motivatsiya sifatlari 

talabalarda kreativ fikrlashga katta ta’sir etadi. Motivatsiya orqali talabada kompetensiyaga bo’lgan 

ehtiyoj hosil bo’ladi. Kreativ fikrlash talaba o’rganayotgan mavzuning tub mohiyatini tushunib, hayotiy 

misollar orqali anglab, o’z pedagogik faoliyatida qo’llay olish ko’nikmasiga ega bo’lib, o’quv tajribasida 

bu jarayonining guvohi bo’lishadi. 

Bunday metodlar talabalarning bilimlarini yanada chuqurroq o’zlashtirishlariga yordam beradi. O’quv 

jarayonida psixik bilish jarayonlari takomillashadi. Talabalarning mustaqil, aqliy va mantiqiy fikrlash 

qobiliyatlari shakllanadi. 

